
Гісторыя горада пачынаецца са старажытнага 

пасялення на выспе ў сутоцы Случы і Бычка. Яно 

ператварылася ў дзядзінец (град), а на паўночны ўсход ад 

яго фарміраваўся гандлёва-рамесны пасад. Архітэктурна-

планіровачная структура Слуцка развівалася ў рэчышчы 

традыцыйнай, характэрнай для большасці 

старажытнаславянскіх гарадоў. Забудова вялася ў пэўнай 

меры стыхійна, залежала і адпавядала магчымасцям, якія 

прадстаўляў натуральны рэльеф мясцовасці. З пачатку XVI 

ст., калі гандлёвую плошчу перанеслі на захад ад дзядзінца і 

па-новаму пачала фарміравацца гарадская забудова , 

назіраецца прымяненне горадабудаўнічай схемы. 

Першы бернардзінскі кляштар на тэрыторыі Вялікага 

Княства Літоўскага быў заснаваны ў 1469 г. у Вільні. Пасля 

далучэння часткі Рэчы Паспалітай у канцы ХVІІІ ст. да Расіі 

значэнне ордэна на гэтай тэрыторыі паступова змяншалася. 

Пасля 1860 г. іх кляштараў на тэрыторыі Беларусі амаль не 

засталося. 

На Беларусь бернардзінцы прыйшлі з Польшчы. 

Галоўную задачу яны бачылі ў місіянерскай і пастырскай 

дзейнасці сярод мясцовага праваслаўнага насельніцтва. 

Ордэн каталіцкіх манахаў-бернардзінцаў, назва якога 

паходзіць ад імені манаха Бернарда Сіенскага, спачатку 

з"яўляўся адгалінаваннем жабрацкага манаскага ордэна 

францысканцаў, а з 1517 г. стаў самастойным. 

У Слуцку пачатак бернардзінскаму кляштару ў 1639 г. 

паклаў мазырскі стараста і палкоўнік каралеўскіх войскаў 

Людвік Аскерка (1600–1675) (некаторыя аўтары таксама 

згадваюць Самуэля Аскерку, суддзю земскага мозырскага). 



Для гэтай справы паблізу свайго слуцкага двара ён з дазволу 

князя Багуслава Радзівіла выкупіў пляц. Пасля 

падрыхтоўчых спраў, са згоды Віленскага біскупа Яна 

Завішы, Самуэль Аскерка 4 лістапада 1661 г. выдаў 

фундацыйны дакумент, якім перадаваў бернардзінцам свой 

двор разам з выкупленым пляцам. 

У Слуцк бернардзінцы прыбылі з Нясвіжа. Згодна 

звесткам хронікі бернардзінцаў віленскіх, фундатарам 

кляштара ў 1661 г. згадваецца слуцкі князь Багуслаў 

Радзівіл. Ён вызваліў прышлых новых уласнікаў зямельнага 

пляца ў сваім горадзе ад падаткаў. Тады ж, верагодна, пад 

канец 1661 г., была створана Слуцкая рэзідэнцыя нясвіжскіх 

бернардзінцаў. Знаходзілася яна ў 

Старым горадзе на беразе ракі 

Случ, насупраць Старога замка. 

Спачатку набажэнствы 

адпраўляліся ў часовай капліцы. У 

1733–34 гг. руплівасцю кашталяна 

навагрудскага Антонія Аскеркі 

(1670–1734) былі ўзведзены 

драўляныя кляштарны корпус і 

касцёл святога Антонія 

Падуанскага. Будынак храма ўяўляў сабою трохнефную 

базіліку. Сярэдні неф, значна вышэйшы за бакавыя, быў 

накрыты двухсхільным дахам, над алтарнай часткай 

узвышаўся купалок-сігнатурка. Сцены праразаліся 

прамавугольнымі ў бакавых нефах і арачнымі ў сярэднім 

нефе аконнымі праёмамі. Галоўны фасад, завершаны 



трохвугольным франтонам, фланкіравалі дзве высокія 

чатырох"ярусныя купальныя вежы. 

Акрамя цэнтральнага ўвахода, з боку галоўнага 

фасада ў вежах меліся бакавыя. Над уваходным праёмам 

левай вежы быў усталяваны гадзіннік. З боку гэтай вежы да 

храма прымыкаў двухпавярховы прамавугольны ў плане 

кляштарны корпус. 

Драўляныя бернардзінскі касцёл святога Антонія і 

кляштар. Сярэдзіна ХVІІІ ст. У 1793 г. побач са старым 

драўляным корпусам пачалося 

ўзвядзенне новага мураванага. 

Будынак быў «П» – падобны ў 

плане, аднапавярховы, са 

склепам, накрыты вальмавым 

дахам. Яго сцены праразалі 

прамавугольныя аконныя 

праёмы (цяпер яны 

закладзены), а вуглы дэкарыравалі лапаткі. Унутраная 

планіроўка – калідорная, з аднабаковым размяшчэннем 

пакояў. 

У 1812 г. (па іншых звестках, у 1815 г.) драўляны касцёл 

знішчыў пажар. Прыкладна з 1817 г. на сродкі з 

добраахвотных складак мясцовых памешчыкаў-католікаў 

пачалося будаўніцтва новага мураванага касцёла, якое 

скончылася ў 1820 г. Асвечаны касцёл быў 1 лістапада таго 

ж года. Яго прыбудавалі паўночна-усходнім вуглом да 

бакавога крыла кляштарнага корпуса, які выходзіў на 

Падзамчышча. Злучаліся між сабою будынкі арачным 

праёмам. 



Па архітэктуры мураваны храм уяўляў бязвежавую 

базіліку, накрытую двухсхільным дахам з купальнай 

сігнатуркай і вальмай над алтарнай часткай. Галоўны фасад 

завяршаў двух"ярусны фігурны франтон з валютамі, 

слупкамі-пінаклямі па баках і акном пасярэдзіне. Сцены 

дэкарыраваліся пілястрамі (на галоўным фасадзе – 

спаранымі), а паміж імі былі прарэзаны высокімі лучковымі 

вокнамі. Акрамя галоўнага ўвахода, паблізу алтарнай часткі 

правай сцяны меўся і бакавы. 

Унутраная прастора дзялілася на тры нефы васьмю 

калонамі, якія падтрымлівалі закругленыя скляпенні. У 

касцёле меліся тры алтары: святога Антонія, Найяснейшай 

Панны і святога Францыска. Папулярным і шанаваным 

аб"ектам пакланення мясцовых католікаў з"яўляўся абраз 

Маці Божай, намаляваны на меднай дошцы. Яго прывезлі ў 

Беларусь у 1662 г. з Італіі, а з 1726 г. ён стаў уласнасцю 

слуцкіх бернардзінцаў. Абраз гэты быў у свой час асвечаны 

ў Рыме папам Аляксандрам VII. Службу ў храме 

суправаджала ігра на аргане. 

Мураваны комплекс 

слуцкага бернардзінскага 

кляштара – помнік позняга 

барока. Яму ўласцівы 

лаканічныя выразныя 

формы і сціплы дэкор. 

На тэрыторыі 

кляштара знаходзіліся 

некалькі драўляных 

гаспадарчых і жылых будынкаў, студня. Меўся некропаль. 



Адным з пахаваных там быў знакаміты кіраўнік Слуцкай 

фабрыкі шаўковых паясоў Лявон Маджарскі (1740–1811). 

Акрамя ўласна манастырскай тэрыторыі, 

бернардзінцы непадалёку, па вуліцы Востраўскай, мелі 

пляц, адведзены пад сад. Руплівасці манахаў-бернардзінцаў 

прыпісваецца вывядзенне разнавіднасці ігрушы бэры, якая 

атрымала назву слуцкай. У свой час гэтыя ігрушы 

называліся бернардзінскімі бэрамі, або бернардзінкамі. 

Па прычыне правядзення расійскім урадам палітыкі 

закрыцця каталіцкіх кляштароў у заходніх расійскіх 

губерніях (з-за падтрымкі каталіцкай царквой 

антыўрадавага паўстання) бернардзінскага кляштара ў 

Слуцку ў 1832 г. не стала. Манахаў перавялі ў Нясвіжскі 

бернарзінскі кляштар, а маёмасць дасталася Нясвіжскаму 

кляштару дамініканцаў. 

Апусцелы храм па-новаму пераасвяцілі ў 

праваслаўны, і на працягу 1833–45 гг. ён выкарыстоўваўся 

як вайсковая палкавая царква. Кляштарны корпус стаў 

казармай, дзе размясціліся казакі, таксама тут быў 

арганізаваны палкавы лазарэт. Вуліца Усцінаўская, на якой 

стаяў кляштар, была перайменавана ў Казачую. 

У сярэдзіне 1840-х гадоў войскі, што размяшчаліся ў 

былым кляштары, пакінулі горад. Замест іх ў 1840–60-я 

гады кляштарны будынак займаў штаб пяхотнага палка, а 

касцёл стаяў пусты. 

У 1852 г. у Слуцку з-за старасці быў закрыты, а потым 

разабраны драўляны будынак фарнага касцёла. Замест яго 

каталіцкія вернікі ў 1865 г. атрымалі былы бернардзінскі. З 



гэтага часу касцёл святога Антонія стаў парафіяльным. Пры 

ім размясцілася парафія дэкана слуцкага. 

 
Кляштарны корпус заставаўся ў падпарадкаванні 

ваеннага ведамства. Яго займала ўправа павятовага 

вайсковага начальніка. 

Пасля ўсталявання Савецкай улады ў кляштарным 

корпусе размясціўся вайсковы шпіталь, да 1925 г. таксама 

знаходзіўся акруговы ваенкамат. Вуліца Казачая ў тыя часы 

атрымала назву Чырвонаармейскай. 

Касцёл дзейнічаў да 1933 г., потым быў закрыты ў 

сувязі з арыштам слуцкага ксяндза-настаяцеля па 

сфабрыкаванай органамі НКУС справе аб антысавецкай 

дзейнасці групы каталіцкіх святароў. 

У вайну будынак касцёла атрымаў пашкоджанні. 

Пасля вайны яго не рамантавалі, а на пачатку 1950-х гг. ён 

быў зруйнаваны. 



Кляштарны корпус у часы акупацыі 1941–1944 гг. 

немцы прыстасавалі для сваіх мэт. Падчас вызвалення 

горада ён выкарыстоўваўся імі як бомбасховішча. 

Тут, у адным з замураваных памяшканняў 

кляштарнага склепа, у 1952 г. быў знойдзены падрыхтаваны 

для адпраўкі, але не забраны, нямецкі акупацыйны архіў. 

Цяпер у 

корпусе былога 

кляштара 

(вуліца 

Чырвонаармейс

кая, 2) 

размяшчаецца 

Слуцкая 

маслабаза. На 

тэрыторыі 

былога кляштара для патрэб установы ўзведзены іншыя 

пабудовы. Сам кляштарны корпус з"яўляецца адным з 

самых старых мураваных збудаванняў горада. 

